
Azərbaycan Respublikası 
Nazirlər Kabinetinin Qərarı

№  402        Bakı şəhəri, 3 noyabr 2022-ci il

Azərbaycan  Respublikası  Nazirlər  
Kabinetinin “Mülki aviasiya uçuş və 
uçuş-sınaq heyətində işləyənlərin 
sığorta stajlarının hesablanması 
Qaydaları”nın təsdiq edilməsi haq-
qında” 2006-cı il 26 oktyabr tarixli 231 
nömrəli, “Təminat xərcliyinin hesablan-
ması, hərbi xidmət müddəti və təminat 
xərcliyi barədə məlumatların təqdim 
olunması Qaydaları”nın təsdiq edilməsi 
haqqında” 2007-ci il 27 avqust tarixli 
135 nömrəli və “Sosial müavinətlərin, 
təqaüdlərin və kompensasiyaların  təyin 
olunması üçün təqdim edilən sənədlərin 
və məlumatların rəsmiləşdirilməsi, ba-
xılması və saxlanılması Qaydaları”nın 
təsdiq edilməsi haqqında” 2015-ci il 21 
sentyabr tarixli 311 nömrəli qərarlarında 
dəyişiklik edilməsi barədə

“Əmək pensiyaları haqqında” 
Azərbaycan Respublikasının Qanununda 
dəyişiklik edilməsi barədə” Azərbaycan 
Respublikasının 2022-ci il 13 may tarixli 
530-VIQD nömrəli Qanununun tətbiqi və 
Azərbaycan Respublikası Prezidentinin 
“Əmək pensiyaları haqqında” Azərbaycan 
Respublikası Qanununun tətbiq edilməsi 
barədə” 2006-cı il 6 mart tarixli 377 nömrəli, 
“Əmək pensiyaları haqqında” Azərbaycan 
Respublikasının Qanununa dəyişikliklər 
və əlavələr edilməsi barədə” Azərbaycan 
Respublikası Qanununun tətbiq edilməsi 
haqqında” 2006-cı il 22 dekabr tarixli 499 
nömrəli fərmanlarında dəyişiklik edilməsi 
barədə” Azərbaycan Respublikası Pre-
zidentinin 2022-ci il 28 iyun tarixli 1726 
nömrəli Fərmanının icrasını təmin etmək 
məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər 
Kabinetinin 2006-cı il 26 oktyabr tarixli 231 
nömrəli Qərarı (Azərbaycan Respublikası-
nın Qanunvericilik Toplusu, 2006, № 10, 
maddə 907; 2014, № 2, maddə 215; 2017, 
№ 9, maddə 1730) ilə təsdiq edilmiş “Mül-
ki aviasiya uçuş və uçuş-sınaq heyətində 
işləyənlərin sığorta stajlarının hesablan-
ması Qaydaları”nın 3.2-ci bəndinin ikinci 
abzası aşağıdakı redaksiyada verilsin:

“Bu Qaydaların 3.1-ci və 3.2-ci 
bəndlərində nəzərdə tutulmuş sığorta 
stajının hesablanması qaydası mülki avi-
asiya uçuş və uçuş-sınaq heyətində işlə 
əlaqədar vəzifələrdə çalışanlara yaşa görə 
əmək pensiyası təyin edilərkən həmin 
işlər üzrə azı 25 il, səhhətinə görə uçuş 
işindən azad olunmuş şəxslərin isə həmin 
işlər üzrə azı 20 il sığorta stajı olduqda 
“Əmək pensiyaları haqqında” Azərbaycan 
Respublikası Qanununun 7-ci maddəsinə 
uyğun yaş həddi 15 il azaldılmaqla tətbiq 
edilir.”.

2. Azərbaycan Respublikası Nazirlər 
Kabinetinin 2007-ci il 27 avqust tarixli 135 
nömrəli Qərarı (Azərbaycan Respublika-
sının Qanunvericilik Toplusu, 2007, № 8, 
maddə 860; 2012, № 12, maddə 1351; 
2016, № 7, maddə 1343, № 9, maddə 
1585; 2017, № 4, maddələr 620, 643; 2019,  
№ 3, maddə 559, № 8, maddə 1476; 2020,            
№ 3, maddə 348; 2021, № 3, maddə 280, 
№ 10, maddə 1183; Azərbaycan Respub-
likası Nazirlər Kabinetinin 2022-ci il 25 av-
qust tarixli 328 nömrəli Qərarı) ilə təsdiq 

edilmiş “Təminat xərcliyinin hesablanma-
sı, hərbi xidmət müddəti və təminat xərcliyi 
barədə məlumatların təqdim olunması 
Qaydaları”nın 9-cu hissəsi aşağıdakı re-
daksiyada verilsin:

“9. Qanunun 9.6-cı maddəsində 
nəzərdə tutulmuş yaşa görə əmək pensi-
yası təyin edildikdən sonra yenidən hərbi 
xidmətə qəbul edilmiş əmək pensiyaçıla-
rının sonuncu təminat xərcliyinə əsasən 
yenilənmiş məlumat vərəqi bu Qaydaların 
3-cü və 4-cü hissələrinə uyğun olaraq 15 
iş günü müddətində Fonda göndərilir.”.

3. Azərbaycan Respublikası Nazirlər 
Kabinetinin 2015-ci il 21 sentyabr tarixli 
311 nömrəli Qərarı (Azərbaycan Respub-
likasının Qanunvericilik Toplusu, 2015, 
№ 10, maddə 1225; 2016, № 7, maddə 
1343, № 11, maddə 1977; 2017, № 12  
(II kitab), maddə 2552; 2018, № 2, maddə 
354, № 12 (II kitab), maddə 2730; 2019, 
№ 5, maddə 983, № 7, maddələr 1318, 
1330; 2020, № 5, maddə 633, № 10, 
maddə 1269, № 11, maddə 1411; 2021,  
№ 3, maddələr 281, 287, 289, № 4, maddə 
404, № 5, maddə 525, № 9, maddə 1080, 
№ 10, maddə 1163; Azərbaycan Res-
publikası Nazirlər Kabinetinin 2022-ci il 5 
avqust tarixli 284 nömrəli və 21 sentyabr 
tarixli 367 nömrəli qərarları) ilə təsdiq edil-
miş “Sosial müavinətlərin, təqaüdlərin və 
kompensasi-yaların təyin olunması üçün 
təqdim edilən sənədlərin və məlumatların 
rəsmiləşdirilməsi, baxılması və saxla-
nılması Qaydaları”na 7 nömrəli əlavə – 
“Müavinət, təqaüd və kompensasiyanın 
təyin edilməsi üçün tələb olunan sənədlərin 
siyahısı”nda aşağıdakı dəyişikliklər edilsin:

3.1. 2.1.1-ci yarımbəndə “tərbiyə 
etməsi” sözlərindən sonra “və böyütməsi” 
sözləri əlavə edilsin;

3.2. aşağıdakı məzmunda 2.1-1-ci və 
2.1-2-ci bəndlər əlavə edilsin:

“2.1-1. 5 və daha çox uşağı 8 yaşınadək 
tərbiyə edən və böyüdən qəyyum qadın-
lara yaşa görə müavinətin təyin edilməsi 
üçün:

2.1-1.1. qəyyumluğu təsdiq edən 
sənədin surəti;

2.1-1.2. qadının 5 və daha çox uşağı 
8 yaşınadək tərbiyə etməsi və böyütməsi 
barədə yerli icra hakimiyyəti başçısının in-
zibati ərazi dairələri üzrə və ya sahə inzi-
bati ərazi dairələri üzrə nümayəndələrinin 
arayışı;

2.1-2. 5 və daha çox uşağı övladlı-
ğa götürüb 8 yaşınadək tərbiyə edən və 
böyüdən qadınlara yaşa görə müavinətin 
təyin edilməsi üçün:

2.1-2.1. qadının 5 və daha çox uşağı 
8 yaşınadək tərbiyə etməsi və böyütməsi 
barədə yerli icra hakimiyyəti başçısının in-
zibati ərazi dairələri üzrə və ya sahə inzi-
bati ərazi dairələri üzrə nümayəndələrinin 
arayışı;

2.1-2.2. uşağın övladlığa götürülməsi 
haqqında məhkəmənin qanuni qüvvəyə 
minmiş qətnaməsinin surəti;”;

3.3. 2.3.1-ci yarımbəndə “növbəti” 
sözündən əvvəl “və ya əlilliyi müəyyən 
edilmiş uşağını” sözləri əlavə edilsin.

Əli ƏSƏDOV
Azərbaycan Respublikasının  

Baş naziri

Azərbaycan Respublikası 
Nazirlər Kabinetinin Qərarı

№  403        Bakı şəhəri, 3 noyabr 2022-ci il

“Azərbaycan Hava Yolları” Qapalı 
Səhmdar Cəmiyyətinin Nizamnaməsinin 
və strukturunun təsdiq edilməsi haq-
qında” Azərbaycan Respublikası 
Nazirlər Kabinetinin 2008-ci il 30 aprel 
tarixli 105 nömrəli Qərarında dəyişiklik 
edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abza-
sını rəhbər tutaraq, Azərbaycan Respubli-
kasının Nazirlər Kabineti qərara alır:

Azərbaycan Respublikası Nazirlər 
Kabinetinin 2008-ci il 30 aprel tarixli 105 
nömrəli Qərarı (Azərbaycan Respubli-
kasının Qanunvericilik Toplusu, 2008, 
№ 4, maddə 324, № 10, maddə 929,  
№ 12, maddə 1117; 2013, № 6, maddə 765,  
№ 8, maddə 1019; 2014, № 2, maddə 
218; 2016, № 3, maddə 578, № 12, maddə 
2235; 2017, № 3, maddə 481, № 7, maddə 
1504; 2019, № 4, maddə 755, № 5, maddə 

948; 2020, № 5, maddə 654; 2021, № 6 
(IV kitab), maddə 685; 2022, № 5, maddə 
556) ilə təsdiq edilmiş “Azərbaycan Hava 
Yolları” Qapalı Səhmdar Cəmiyyətinin 
Nizamnaməsi”ndə aşağıdakı dəyişikliklər 
edilsin: 

1. 6.3-cü bəndə “birinci” sözündən 
əvvəl “iki” sözü əlavə edilsin və həmin 
bənddə “digər vitse-prezidentlərindən” 
sözləri “dörd vitse-prezidentindən” sözləri 
ilə əvəz olunsun.

2. 6.7-ci bəndin ikinci cümləsində “bi-
rinci vitse-prezidentinin” sözləri “Müşahidə 
Şurasının müəyyən etdiyi birinci vitse-pre-
zidentin” sözləri ilə əvəz edilsin.

3. 7.2-ci bəndə “müvəqqəti olaraq” 
sözlərindən sonra “Cəmiyyətin Müşahidə 
Şurasının müəyyən etdiyi” sözləri əlavə 
edilsin.

Əli ƏSƏDOV
Azərbaycan Respublikasının  

Baş naziri

M.Ş.Bərxudarova  
“general-leytenant” ali hərbi 
rütbəsinin verilməsi haqqında 

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 109-cu maddəsinin 24-cü 

bəndini rəhbər tutaraq qərara alıram:
 General-mayor Mayis Şükür oğlu Bərxudarova “general-leytenant” ali 

hərbi rütbəsi verilsin.

İlham ƏLİYEV
Azərbaycan Respublikasının Prezidenti

Bakı şəhəri, 4 noyabr 2022-ci il

S.K.Bəkirova  
“vitse-admiral” ali hərbi  

rütbəsinin verilməsi haqqında 
Azərbaycan Respublikası Prezidentinin Sərəncamı

  Azərbaycan Respublikası Konstitusiyasının 109-cu maddəsinin 24-cü 
bəndini rəhbər tutaraq qərara alıram:

  Kontr-admiral Sübhan Kamal oğlu Bəkirova “vitse-admiral” ali hərbi rütbəsi 
verilsin.

İlham ƏLİYEV
Azərbaycan Respublikasının Prezidenti

Bakı şəhəri, 4 noyabr 2022-ci il

Hacıqabul rayonunun Muğan–Birinci 
Paşalı–İkinci Paşalı–Şorbaçı–Birinci 
Udullu–Tağılı–İkinci Udullu–Qubalı 
avtomobil yolunun tikintisi ilə bağlı 

əlavə tədbirlər haqqında 

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 109-cu 
maddəsinin 32-ci bəndini rəhbər tutaraq qərara alıram:

1. On iki min nəfər əhalinin yaşadığı 8 yaşayış məntəqəsini 
birləşdirən Muğan–Birinci Paşalı–İkinci Paşalı–Şorbaçı–Bi-
rinci Udullu–Tağılı–İkinci Udullu–Qubalı avtomobil yolu-
nun tikintisinin başa çatdırılması məqsədilə “Azərbaycan 
Respublikasının 2022-ci il dövlət büdcəsində dövlət əsaslı 
vəsait qoyuluşu (investisiya xərcləri) üçün nəzərdə tutulan 
vəsaitin bölgüsü”nün 1.26.8-ci yarımbəndinə uyğun olaraq, 
Azərbaycan Avtomobil Yolları Dövlət Agentliyinə  12,0 (on iki) 
milyon manat ayrılsın.

2. Azərbaycan Respublikasının Maliyyə Nazirliyi 
bu Sərəncamın 1-ci hissəsində göstərilən məbləğdə 
maliyyələşməni təmin etsin.

3. Azərbaycan Respublikasının Nazirlər Kabineti bu 
Sərəncamdan irəli gələn məsələləri həll etsin.

İlham ƏLİYEV
Azərbaycan Respublikasının Prezidenti

Bakı şəhəri, 4 noyabr 2022-ci il

Baş nazir Əli Əsədov Türkiyənin  
Vitse-prezidenti Fuat Oktayla görüşüb

Noyabrın 4-də Azərbaycan Respublikasının Baş naziri Əli Əsədov ilə ölkəmizdə 
rəsmi səfərdə olan Türkiyə Respublikasının Vitse-prezidenti Fuat Oktay arasında 

təkbətək görüş olub.

Nazirlər Kabinetinin mətbuat xidmətindən 
AZƏRTAC-a bildiriblər ki, görüş zamanı 
iki ölkə arasında qardaşlıq və müttəfiqlik 
əlaqələrinin bütün sahələrdə uğurla inkişaf 
etdiyi məmnunluqla qeyd olunub.

Bakı şəhərində keçiriləcək Azərbaycan 
Respublikası ilə Türkiyə Respublikası 
arasında iqtisadi əməkdaşlıq üzrə birgə 
Hökumətlərarası Komissiyanın 10-cu iclası-
nın və birgə biznes forumun əhəmiyyəti vur-

ğulanıb. 
F.Oktayın rəsmi səfərinin Azərbaycan-

Türkiyə münasibətlərinin daha da 
genişlənməsinə töhfə verəcəyinə əminlik 
ifadə edilib.

Görüşdə Azərbaycan-Türkiyə qar-
şılıqlı faydalı əməkdaşlığının müxtəlif 
istiqamətlərdə perspektivləri müzakirə olu-
nub.

Prezident Kitabxanasının  
Zəfər gününə hədiyyəsi

Azərbaycan Respublikası Prezidentinin İşlər İdarəsinin Prezident 
Kitabxanasının əməkdaşlarının hazırladıqları “8 Noyabr  Zəfər Günü. 

Qarabağ Azərbaycandır!” adlı elektron nəşr istifadəçilərin ixtiyarlına 
verilib. 
Prezident Kitabxanasından 

AZƏRTAC-a bildirilib ki, Azərbaycan, 
ingilis və rus dillərində hazırlanan 
elektron nəşr 9 bölmədən ibarətdir.

“Şanlı qələbə” adlanan birinci 
bölmədə qeyd edilir ki, 30 ilə ya-
xın müddətdə ərazimizin 20 faizini 
işğal edən Ermənistan xalqımıza 
qarşı etnik təmizləmə və soyqırımı 
həyata keçirib. Lakin Azərbaycan 
dövləti və xalqı heç vaxt işğalla 
barışmadı və ərazi bütövlüyünü 
bərpa etmək üçün ciddi hazırlıq-
lar gördü. 1993-cü ildən bəri icra 
edilməyən BMT Təhlükəsizlik Şu-
rasının qətnamələrini özü yerinə 
yetirdi. Azərbaycan Respublikası-
nın Prezidenti, Ali Baş Komandan 
İlham Əliyevin xalqı bir yumruq kimi 
birləşdirməsi nəticəsində ərazi bü-
tövlüyümüz bərpa edildi. 100 ildən 
artıq müddətdə özlərini “qalib” və 
“məğlubedilməz” sayan ermənilər 
Azərbaycan əsgəri tərəfindən diz 
çökdürüldü. Bununla tariximizin 
yeni mərhələsi başlandı. 44 günlük 
Vətən müharibəsində Qələbəmiz 3 
minə yaxın Azərbaycan əsgər və za-
bitinin şəhidliyi bahasına başa gəldi. 
Noyabrın 8-i, Şuşa şəhərinin erməni 
quldurlarından təmizləndiyi gün 
Azərbaycan tarixinə qızıl hərflərlə 
Zəfər Günü kimi yazıldı. Hazırda 
Azərbaycan son 200 illik tarixinin ən 
şərəfli günlərini yaşayır. Bu günlərə 

Prezident, xalq və ordunun birliyi 
sayəsində nail olmuşuq.

Elektron nəşrin “44 günlük 
Zəfər Salnaməsi” adlanan ikin-
ci bölməsində 2020-ci il sentyab-
rın  27-dən başlayaraq 2021-ci il 
aprelin 12-də Hərbi Qənimətlər 
Parkının açılışı da daxil olmaqla, 
Azərbaycanın şanlı Qələbəsini və 
diplomatik mübarizəsini xroniki ar-
dıcıllıqla özündə əks etdirən rəsmi 
materiallar və digər əlaqəli mətnlər 
öz əksini tapır. 

“Vətən müharibəsi şəhidləri” 
adlanan üçüncü bölmədə İkin-
ci Qarabağ müharibəsində şəhid 
olmuş 2908 nəfər hərbi qulluqçu-
ların, müharibə zamanı itkin düş-
müş 6 nəfər hərbi qulluqçuların, 
həmçinin 2022-ci il sentyabrın 
 12-dən etibarən Ermənistan silahlı 
qüvvələrinin törətdiyi genişmiqyaslı 
təxribatlarının qarşısının alınması 
zamanı şəhid olan 80 nəfər hərbi 
qulluqçunun siyahısı ayrı-ayrı alt 
başlıqlar şəklində təqdim edilir. 

“İşğaldan azad edilmiş ərazilər” 
adlanan bölmənin materialları həm 
“Rayonlar” üzrə, həm də “Xronologi-
ya” üzrə əks etdirilir. 

“Müsahibələr, çıxışlar, 
müraciətlər” bölməsində Prezident, 
müzəffər Ali Baş Komandan İlham 
Əliyevin Vətən müharibəsi dövründə 
müraciətlərinin, çıxışlarının və 

müsahibələrinin mətnləri öz əksini 
tapır. 

44 günlük Vətən müharibəsi 
dövründə Ermənistan silahlı 
qüvvələrinin Azərbaycan Respub-
likasının mülki əhalisini bombala-
ması nəticəsində yaralanan 404 
nəfərin  və 93 şəhidin siyahısı ayrı-
ayrı rayonlar və şəhərlər üzrə “Mül-
ki əhaliyə qarşı terror” bölməsində 
təqdim edilir. 

“Təltiflər” bölməsinin “Ordenlər 
və medallar” alt bölməsində Vətən 
müharibəsində Qələbə münasibətilə 
Azərbaycan Respublikasının orden 
və medallarının təsis edilməsi ilə 
əlaqədar Azərbaycan Respublika-
sının qanunlarının mətnləri toplanı-
lıb. “Təlltif olunanlar” alt bölməsində 
isə Silahlı Qüvvələrin hərbi qulluq-

çularının təltif edilmələri haqqında 
Azərbaycan Respublikası Preziden-
tinin sərəncamlarının tam mətnləri 
istifadəçilərə təqdim edilir. 

“Elektron resurslar” bölməsində 
Vətən müharibəsinə həsr edilən 60 
adda kitabın elektron versiyası və 
500-ə yaxın seçmə məqalənin tam 
mətnləri öz əksini tapır.

Elektron nəşrin “Biblioqrafiya” 
bölməsində Vətən müharibəsi möv-
zusuna aid Prezident Kitabxanası-
nın fondunda saxlanılan 120 adda 
kitabın və 11 minə yaxın məqalənin 
biblioqrafik təsviri verilir.

Eyni zamanda, kitabxanada 
“Şuşa – Azərbaycanın mədəniyyət 
paytaxtı” adlı kitab sərgisi və  
“Şuşa – 270 il” adlı foto-sərgi oxucu-
lara təqdim edilir.

Xüsusi təyinatlılar gecə vaxtı 
tapşırıqlar icra etdilər

Bu ilin döyüş hazırlığı planına əsasən Xüsusi Təyinatlı 
Qüvvələrin hərbi hissələri ilə cənub bölgəsində keçirilən 
təlimdə gecə və məhdudgörmə şəraitində müxtəlif xüsusi 
tapşırıqlar icra edilib.

Müdafiə Nazirliyinin mətbuat xidmətindən AZƏRTAC-a 
bildiriblər ki, təlimin ssenarisinə uyğun olaraq xüsusi təyinatlılar 
kəşfiyyat məlumatları əsasında  şərti düşmənin dərinliyinə sı-
zaraq pusqu, basqın, təxribat təlim döyüş tapşırıqları yerinə 
yetiriblər.

Xüsusi təyinatlılar tərəfindən aşkarlanmış sığınacaqlar-
da və şərti cəbhənin digər istiqamətlərində bilavasitə təmas 
vəziyyətində düşmən texnikası və canlı qüvvəsinin məhv 
edilməsi tapşırıqları yerinə yetirilib.

Düşmən arxasında qarşılaşa biləcək maneə sistemlərinin 
kiçik bölmələr halında dəf edilməsi, yaşayış məntəqələrində 
döyüşün aparılması və ələ keçirilməsi fəaliyyətləri icra olunub.

